Nafarroako Parlamentuko Mahaiak, 2014ko ekainaren 30ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa eta Aralar-Nafarroa Bai parlamentu-taldeek foru lege proposamen hau aurkeztu dute, eta presako eta irakurketa bakarreko prozeduraz izapidetu dadin eskatu dute: “Foru lege proposamena, ondoko foru legea aldatzekoa: 20/2012 Foru Legea, abenduaren 26koa, toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banatzeko formula ezartzen dituena 2013ko eta 2014ko aurrekontu-ekitaldietarako”.

Hori horrela, Legebiltzarreko Erregelamenduko 110., 111., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin aipatu Foru Lege proposamena.

2. Foru lege proposamena presako prozeduraz eta irakurketa bakarrean izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta adieraztea bere iritzia emateko epea zortzi egunekoa dela.

4. Zuzenketak aurkezteko epe bat irekitzea, zeina bukatuko baita eztabaidari ekiteko Osoko Bilkuraren aurreko egunaren eguerdiko hamabietan. Zuzenketak Legebiltzarreko Mahaiari aurkeztu beharko zaizkio.

ZIOEN AZALPENA

Toki ogasunek transferentzia arrunten bidez Nafarroako tributuetan parte hartzeko duten funtsaren zenbatekoa eta banatzeko formula 2013ko eta 2014ko aurrekontu-ekitaldietarako ezartzen dituen abenduaren 26ko 20/2012 Foru Legearen 15 g) artikuluaren egungo testuaren arabera, hautetsiei karguan aritzeagatik ordaindutakoagatik udalei konpentsazio  gisa dagozkien zenbatekoak ken edo atxiki dakizkieke, Sinboloei buruzko Foru Legearen eta Terrorismoaren Biktimei laguntzeko Foru Legearen ez-betetze kasuetan.

Konpentsazio horiek, ordea, Parte Hartzeko Funtsaren parte eta, hortaz, toki entitateen baliabide bereki dira, Ogasunei buruzko Foru Legeak aitortzen duen bezala, eta toki entitate asko eta asko gerta litezke kalteturik. Hori dela-eta, letra hori kentzea komeni da; izan ere, toki entitateek funts horretatik jaso ditzaketen zenbatekoen minorazio handia ekar lezake horren aplikazioak, eta toki entitateek zenbateko horiek jasotzeko eskubidea dute.

Bestalde, hor da Nafarroako Kontseiluak 2013ko apirilaren 9ko irizpenean honi buruz esan zuena ere.

Horregatik guztiagatik, behean sinatzen dugun parlamentu-taldeok abenduaren 26ko 20/2012 Foru Legearen honako aldaketa hau proposatzen dugu.

Artikulu bakarra. 15. artikuluko g) letrako 1. idatz-zatia –Sinboloei buruzko Foru Legeari buruzkoa– eta 2.a –Terrorismoaren Biktimei laguntzeko Foru Legeari buruzkoa– kentzea.

